Saksflyt reguleringssaker i smartkommunane
For at private som utarbeider reguleringsplanar i Smartkommunane skal få ei mest mogleg føreseieleg saksbehandling i den enkelte kommunen, har kommunane i fellesskap utarbeidd ein mal for saksflyt for behandling av reguleringsplanar. Malen tek føre seg hovudtrekka i ei ordinær reguleringssak.
Dersom ikkje anna er opplyst, er tidsfristane rettleiande. Avvik kan førekome som følgje av arbeidsmengd, ferieavvikling osv. Dersom kommunen treng meir tid enn det som er opplyst, bør det bli gjeve tilbakemelding til søkjar om dette innan dei oppgjevne fristane.
	Oppstartsmøte
	Før reguleringsarbeid blir sett i gang, skal utbyggjar/konsulent be om eit møte med kommunen. I møtet bør både utbyggjar og konsulent delta. I dette møtet avklarer ein dei viktigaste forholda som gjeld den aktuelle reguleringsplanen. Før møtet skal forslagsstillar sende inn eit planinitiativ med ei utgreiing i samsvar med forskrift om behandling av private planforslag til detaljregulering etter pbl.
Det skal avklarast om det skal utarbeidast ei konsekvensutgreiing for tiltaket etter føresegner i plan- og bygningslova, og behov for utbyggingsavtale og saksgang for denne.
Det skal klargjerast kven som er kontaktperson hjå konsulent, heretter kalla forslagsstillar. Forslagsstillar skal få opplyst saksbehandlar/kontaktperson i kommunen for det vidare arbeidet. 
Kommunen skal skrive referat frå møtet jf. forskrifta § 3. Oppstartsmøtet bør vere seinast 14 dagar etter forslagsstillar sin førespurnad til kommunen.
Dersom det er usemje på vesentlege punkt i oppstartsmøtet om det vidare planarbeidet, kan forslagsstillaren krevje spørsmålet lagt fram for kommunestyret eller til eit utval som har fått delegert oppgåva, til vurdering.
Finn kommunen at eit privat planinitiativ ikkje bør føre fram, kan kommunen avgjere at initiativet skal stoppast. Slik avgjerd må takast så tidleg som mogleg i oppstartsfasen, og dersom ikkje anna er avtalt, seinast like etter at oppstartsmøte er halde. Avgjerda kan ikkje klagast på, men forslagsstillaren kan krevje å få ho lagd fram for kommunestyret til endeleg avgjerd. Forslagsstillaren kan ikkje utføre varsling og kunngjering før kommunen har teke stilling til spørsmålet, og forslagsstillaren har fått skriftleg melding.


	Startpakke
	I oppstartsmøtet, eller etter møtet, bestiller ein ei startpakke for reguleringsarbeid. Denne inneheld viktig informasjon til søkjar om utarbeiding av reguleringsplan. Startpakka bør vere levert seinast 14 dagar etter motteken bestilling.
 

	Varsel om oppstart
	Forslagsstillar syter for oppstartsvarsel etter reglar i plan- og bygningslova. Oppstart skal også varslast via kommunen si internettside.  Informasjon om dette bli gjeve i oppstartsmøte og i startpakka. Forslagsstillar oppsummerer og kommenterer dei innkomne merknadene i planskildringa si.


	Planutarbeidinga
	Kommunen vil gjerne ha kontakt med forslagsstillar under utarbeidinga av planen. Felles synfaring kan vere aktuelt.


	Plan blir send inn
	Frå ein plan blir send inn til han skal behandlast i det faste utvalet for plansaker, har kommunen ein frist på 12 veker, ev. at planen blir avvist. Blir denne fristen overskriden, skal gebyret reduserast med 10 % for kvar påbyrja veke. Blir fristen overskriden med meir enn 10 veker, er det ikkje høve til å ta gebyr. I tilfelle kommunen ikkje finn å ville fremje planforslaget, skal forslagsstillar informerast om dette i brev med grunngjeving for kvifor forslaget ikkje blir fremja. Avslaget kan berre klagast på dersom reguleringsforslaget er i samsvar med arealdelen i kommuneplanen eller ei føreliggjande områderegulering. Forslagsstillar og kommunen kan avtale ein annan frist. Desse forholda er gjevne i eiga forskrift.
Fristen føreset at planen som blir levert, er formelt korrekt. Kommunen bør i løpet av tre veker gje tilbakemelding på om planen er formelt korrekt. Den tida kommunen bruker til å gå gjennom saka, blir rekna med i tidsfristen, men tidsfristen blir stoppa når kommunen gjev tilbakemelding, og held fram når komplett plan ligg føre. Av formelle forhold som kan stoppe planarbeidet, kan nemnast (krav blir presisert i startpakka):
· Er varsling gjort korrekt?
· Er plankartet framstilt korrekt?
· Er plandata på SOSI standard? (Rapport SOSI kontroll blir lagd ved)
· Er prosjektet dokumentert tilfredsstillande (illustrasjonar, ROS-analyse osv.)?
Ved utrekning av behandlingstid blir følgjande lagt til grunn:
· Fristen byrjar den dagen eit planforslag er motteke av kommunen.
· Den tida kommunen nyttar til å vurdere om planforslaget tilfredsstiller minstekrav til framstilling og innhald ved 1. gongs innsending, blir rekna med i 12-vekersfristen.
· Dersom det blir fleire rundar før planen blir vurdert som formelt korrekt, skal berre behandlingstid for 1. gongs vurdering reknast som del av saksbehandlingstida. Dette føresett at kommunen gjev ny tilbakemelding i løpet av 14 dagar. Tidsforbruk over 14 dagar ved 2. og 3. gongs vurdering blir lagd til i saksbehandlingstida.



	Saksframstilling til 
1. gongs behandling /utleggingsvedtak
	Når formelt korrekt plan er motteken, vil kommunen starte saksbehandlinga si. Det bør vere kontakt mellom forslagsstillar og kommunen før saka blir lagd fram for politisk behandling, slik at mindre justeringar og endringar det er semje om, kan gjerast.


	1. gongs behandling/
utleggingsvedtak 
	Kommunen si innstilling er offentleg ei tid før møtet. Forslagsstillar bør bli informert om når saka skal behandlast. Forslagsstillar bør også få tilsendt saka før møtet, eller bli informert om kvar saka kan lesast (til dømes på kommunen si heimeside).
Forslagsstillar bør også få informasjon om vedtaket like etter møtet.


	Høyring og offentleg ettersyn
	Planforslaget blir retta opp i tråd med vedtaket.
Kommunen sender planen på høyring, og legg han ut til offentleg ettersyn etter reglar i plan- og bygningslova. Etter utleggingsvedtaket er planen ein kommunal plan, og forslagsstillar er ein part i saka. Forslagsstillar får planforslaget til høyring på lik line som grunneigarar og rettshavarar.


	Saksframstilling til 
2. gongs behandling
	Kommunen skriv innstilling til 2. gongs behandling i det faste utvalet for plansaker. Det bør vere dialog/informasjon mellom forslagsstillar og saksbehandlar før endeleg innstilling ligg føre dersom det er vurdert større endringar i planforslaget. Det må også vurderast om det er behov for ny formell høyring på bakgrunn av dei endringane som blir føreslegne.


	2. gongs behandling i det faste utvalet for plansaker
	Kommunen si innstilling er offentleg ei tid før møtet. Forslagsstillar bør bli informert om når saka skal behandlast. Forslagsstillar bør også få tilsendt saka før møtet, eller bli informert om kvar saka kan lesast 
(til dømes på kommunen si heimeside).
Kommunen har rapporteringsplikt til det faste utvalet for plansaker dersom planen ikkje blir fremja innan 24 veker etter 1. gongs behandling. Forslagsstillar bør også informerast dersom denne fristen blir overskriden.
Forslagsstillar bør også få informasjon om vedtaket like etter møtet.


	Godkjenning i kommunestyret
	Saka går deretter til kommunestyret for endeleg godkjenning. 
Kommunestyret skal fatte vedtak seinast 12 veker etter at reguleringsforslaget er ferdigbehandla i det faste utvalet for plansaker. Er kommunestyret ikkje samd i forslaget, kan det sende saka tilbake til ny behandling. Det kan gjevast retningslinjer for det vidare arbeidet med planen.


	Godkjend plan
	Kommunen kunngjer godkjend plan i min. ei avis etter føresegner i plan- og bygningslova, seinast 3 veker etter vedtaket. Informasjon om vedtaket blir også send til grunneigarar og rettshavarar. Klagefrist på vedtaket er normalt tre veker. Forslagsstillar får også godkjend plan


	Klagebehandling
	Dersom det kjem inn klage på vedtaket, bør forslagsstillar informerast så raskt som mogleg. Klagesaka skal behandlast i det faste utvalet for plansaker så snart som mogleg. Dersom klagen ikkje blir teken til følgje, blir han send vidare til fylkesmannen for avgjerd.



